
KESAN PENGAJARAN  TERANCANG KOHESI  

NAHUAN KONJUNGSI  DALAM PENULISAN  

KARANGAN BAHASA MELAYU 

 

 

 

 

 

 

 

 

 

 
RAMLI YAACOB 

 

 

 

 

 

 

 

 

 

 

TESIS YANG DIKEMUKAKAN BAGI  MEMENUHI  SYARAT UNTUK 

MEMPEROLEH  IJAZAH DOKTOR  FALSAFAH PENDIDIKAN BAHASA 

MELAYU 

 

 

 

 

 

 

 

 

FAKULTI BAHASA MODEN DAN KOMUNIKASI 

UNIVERSITI PENDIDIKAN SULTAN IDRI 



ii 
 

 

 

 

ABSTRAK 

 

Kajian ini bertujuan menentukan  kesan pengajaran Kohesi Nahuan Konjungsi 

(KNK)secara terancang  terhadap tahap pencapaian  penulisan karangan  Bahasa 

Melayu  dalam kalangan murid tingkatan empat. Kaedah kuasi eksperimen telah 

digunakan dalam kajian ini bagi melihat kesan penggunaan modul pengajaran KNK 

yang dibina bersandarkan Model Pengajaran Morrison, Ross dan Kemp. Seramai 61 

orang murid dari dua  kelas tingkatan empat sebuah sekolah di Selangor  terlibat 

sebagai sampel kajian. Sampel telah dibahagikan kepada  kumpulan kawalan dan 

kumpulan rawatan. Ujian pra telah dijalankan bagi sampel dari kedua-dua kumpulan. 

Sampel dikehendaki menghasilkan sebuah karangan. Kumpulan rawatan 

kemudiannya telah mengikuti proses pengajaran dan pembelajaran menulis karangan 

menggunakan modul KNK secara terancang manakala kumpulan kawalan pula 

menjalani pengajaran penulisan mengandungi unsur KNK secara konvensional.  

Setelah 12 minggu, kedua-dua kumpulan menduduki ujian pasca dengan 

menghasilkan sebuah lagi karangan. Kedua-dua set karangan yang dihasilkan disemak 

secara holistik dan diberi pemarkahan berdasarkan skema pemarkahan Sijil Pelajaran 

Malaysia. Karangan tersebut juga dianalisis untuk mengetahui kekerapan, tahap dan 

mutu penggunaan KNK. Paired Samples t-test  digunakan untuk melihat sama ada 

terdapat perbezaan dalam penggunaan KNK dalam karangan bagi kedua-dua 

kumpulan dalam ujian pra dan ujian pasca. Kajian mendapati terdapat perbezaan yang 

signifikan   dalam pencapaian skor penulisan karangan, kekerapan dalam penggunaan 

KNK, tahap dan mutu penggunaan KNK dalam karangan pada ujian pasca berbanding 

ujian pra bagi kumpulan rawatan berbanding kumpulan kawalan. Kesimpulannya, 

kajian ini mendapati model pengajaran KNK secara terancang telah meningkatkan 

tahap pencapaian murid dalam penulisan. Implikasinya, modul pengajaran KNK 

terancang boleh digunakan oleh guru bagi meningkatkan mutu karangan murid  dalam 

mata pelajaran Bahasa Melayu. 

THE EFFECTS OF  PLANNED GRAMMATICAL CONJUNCTION COHESION 

TEACHING  IN MALAY ESSAY WRITING 

 

  ABSTRACT 

 

   

The study aims to determine the effects of planned teaching of grammatical 

conjunction cohesion (GCC) towards the achievement of form four student’s  Malay 

essay writing. Quasi-experiment method was  used in the study to look at the effects 

of using planned GCC teaching module wich was developed based on Morrison, Ross 

and Kemp teaching model. A number of 61 students from two classes of form four 

from a Selangor school were used as  samples of the study. Samples were divided into 

treatment group and control group. Pre-test was taken by samples from both groups. 

They were required to write an essay. The treatment group were given instruction in 

the teaching and learning processes of essay writing using planned GCC module and 

the control group were given instruction in conventional GCC teaching of essay 

writing. After 12 weeks, both groups were required to take  a post-test by writing 

another essay. Both sets of essay were graded holistically and were given scores 

according to the Malaysia School Certificate scheme of grading. These essays were 

then analysed to look at the frequency, level and quality of GCC used. Paired Samples 

t-test was used to look at if there is any significant differences in the used of  GCC  by 

both groups  in pre-test and post-test scores. The study found that there  were  a 

significant differences in the score of essay, frequency of using GCC, level and 

quality of GCC used by the samples from treatment group compare to samples from 

control group in the pre-test and post-test scores. In conclusion, the study found that 

planned GCC teaching module has improved level student’s achievements in writing. 

The implication of the study suggests teachers to use planned GCC teaching module 

to improve the quality of essay writing in Malay Language subject. 

BAB 1 

 

 

 

 

PENGENALAN 

 

 

 

 

1.1  Pendahuluan  

 

Pada bab ini  membincangkan mengenai  latar belakang kajian,  pernyataan masalah, 

objektif kajian,  soalan kajian dan   hipotesis kajian. Selain itu, turut dibincangkan 

ialah  kerangka konseptual,   kepentingan kajian,  definisi operasional dan batasan 

kajian.   

 

 

1.2 Latar Belakang Kajian 

               

Di negara kita,  Bahasa Melayu merupakan bahasa pengantar atau bahasa perantara di 

sekolah-sekolah untuk menyampaikan pelbagai disiplin ilmu pengetahuan sejak 

dahulu lagi. Kedudukan bahasa Melayu menjadi lebih kukuh dengan adanya Rang 

Undang-undang Pelajaran, yang meletakkan bahasa Melayu sebagai bahasa pengantar 

utama dalam pendidikan  (Asmah Haji Omar, 2002). Pelbagai usaha telah 

dilaksanakan oleh pihak kerajaan khususnya melalui Kementerian Pendidikan 

Malaysia (KPM) untuk memartabatkan bahasa Melayu, antaranya dengan menjadikan 

mata pelajaran Bahasa Melayu sebagai mata pelajaran yang wajib dalam sistem 

pendidikan negara, memperkenalkan Dasar “Memartabatkan Bahasa Melayu dan 

Memperkasakan Bahasa Inggeris”. 

 

Pengajaran dan pembelajaran Bahasa Melayu di sekolah sering juga 

diperkatakan terutama daripada aspek keberkesanannya. Keberkesanan pengajaran 

dan pembelajaran amat penting kerana aspek ini menjadi faktor sama ada  kemahiran 

yang diajar berjaya dikuasai atau sebaliknya. Menurut Roselan Baki (2003), terdapat 

sesetengah guru menjadi keliru kerana gagal melaksanakan pengajaran dengan 

berkesan dan telah mengakibatkan pencapaian murid menjadi tidak konsisten dan 

sering turun naik. Oleh yang demikian, amatlah perlu penekanan diberi kepada aspek 

pengajaran dan pembelajaran bahasa Melayu, supaya pencapaian murid menjadi lebih 

baik. Tidak dinafikan juga bahawa terdapat guru yang hanya mengajar sekadar untuk 

menghabiskan sukatan semata-mata tanpa ada unsur-unsur inovasi dan sebagainya. 

Zulkifli Osman (2006), Kesilapan berlaku apabila terdapat guru yang hanya menurut 

sukatan pelajaran dengan tidak menggunakan kebijaksanaan. Akibatnya pengajaran 

dan pembelajaran menjadi tidak berkesan. 

 

Dalam usaha untuk memastikan keberkesanan proses pengajaran dan 

pembelajaran bahasa Melayu, pelbagai kaedah pengajaran  telah digunakan  oleh 

guru, dengan harapan objektif pengajaran dan pembelajaran berjaya dicapai dan 



3 
 

seterusnya pelajar dapat menguasai kemahiran yang diajar. Pada akhirnya,  pelajar 

berjaya mendapat keputusan yang cemerlang dalam peperiksaan. Pencapaian yang 

cemerlang dalam  peperiksaan menjadi matlamat penting bagi seseorang guru kerana  

kecemerlangan murid dalam peperiksaan memberi gambaran bahawa pengajaran dan 

pembelajaran yang dilaksanakan telah mencapai objektifnya, demikian juga  pelajar-

pelajar yang menduduki peperiksaan pastinya mengharapkan kejayaan dalam 

peperiksaan setelah berusaha selama beberapa tahun. 

 

 Menurut Rahil Mahyuddin, Habibah Elias, dan Kamariah (2009), objektif 

pengajaran merupakan suatu perubahan yang ingin dicapai oleh murid setelah 

menjalani proses pengajaran. Kejayaan mencapai objektif pengajaran yang dirancang 

oleh  guru menggambarkan kejayaan pelajar menguasai isi pelajaran yang diajar. Oleh 

yang demikian, aktiviti pengajaran dan pembelajaran yang dirancang  memainkan 

peranan besar dalam memastikan pencapaian objektif  sesuatu sesi pengajaran dan 

pembelajaran. Penetapan objektif yang jelas membolehkan guru memilih kaedah 

pengajaran yang sesuai dan seterusnya akan menjadikan pengajaran dan pembelajaran 

tersebut lebih terancang dan berkesan (Norasmah Othman dan Shauki Osman, 2009). 

 

Dalam konteks pendidikan di negara Malaysia, pihak kerajaan melalui 

Kementerian Pelajaran Malaysia (KPM) telah memberikan pendedahan mencukupi  

berkaitan teknik, kaedah dan pendekatan  pengajaran dalam bilik darjah kepada  guru. 

Seringkali juga kursus, seminar, bengkel, kolokium dan persidangan diadakan bagi 

memantapkan  teknik,  kaedah dan strategi pengajaran. Melalui cara ini input baharu 

dapat disampaikan kepada guru  bagi meningkatkan kompetensi mereka dan 

seterusnya meningkatkan keupayaan guru mengendalikan kelas dengan teknik, 

kaedah serta strategi yang lebih sesuai. Hal ini kerana teknik pengajaran yang menarik 

dan berinteraktif sangat berkesan jika dibandingkan dengan teknik pengajaran 

tradisional (Che Zanariah Che Hassan dan Fadilah Abd Rahman, 2011). 

 

Walau bagaimanapun, apabila keputusan peperiksaan diumumkan, 

terutamanya peperiksaan Sijil Pelajaran Malaysia, pasti wujud isu yang berkaitan 

dengan kelemahan calon. Antara isu yang ditimbulkan adalah mengenai kelemahan 

calon dalam mata pelajaran Bahasa Melayu iaitu dalam bahagian karangan.  Asmah 

Haji Omar (2004), menjelaskan bahawa  dalam pengajaran bahasa di bilik darjah, 

sudah banyak kaedah dan pendekatan yang digubal dan digunakan, tetapi masih 

terdapat kelemahan yang agak ketara dalam penghasilan karangan    oleh murid. Oleh 

yang demikian  guru perlu mengenal pasti potensi setiap murid agar mereka dapat 

dibimbing berdasarkan potensi masing-masing untuk menghasilkan karangan yang 

baik dan seterusnya mendapat keputusan yang cemerlang dalam peperiksaan, 

Lembaga Peperiksaan Malaysia (2013). 

 

 Dalam konteks peperiksaan Sijil Pelajaran Malaysia (SPM), Roselan Baki 

(2003),  menjelaskan bahawa kelemahan dalam penulisan boleh menjejaskan 

pencapaian keseluruhan pelajar dalam kertas bahasa Melayu. Oleh sebab Bahasa 

Melayu merupakan mata pelajaran wajib dalam sistem pendidikan negara, maka 

sesetengah pelajar  mengalami penurunan pangkat sijil, daripada pangkat satu ke 

pangkat dua, pangkat dua ke pangkat tiga dan seterusnya kerana gagal mendapat 

kepujian dalam kertas bahasa Melayu. Keadaan ini menjelaskan bahawa keputusan 

pencapaian mata pelajaran Bahasa Melayu akan mempengaruhi keputusan 

peperiksaan murid secara keseluruhannya.  

Walaupun kenyataan di atas merujuk sistem peperiksaan Sijil Pelajaran 

Malaysia (SPM) yang lama (sekarang sistem sijil terbuka), situasi di atas 

menggambarkan masih terdapat pelajar yang lemah bahasa Melayu dan mereka bukan 

sahaja terdiri daripada calon aliran Sains, malah ramai juga calon aliran Sastera yang 

menghadapi masalah tersebut. Di samping itu, senario yang dinyatakan itu juga 

menggambarkan permasalahan ini telah lama wujud dan perkara ini masih berlaku 

sehingga sekarang. Ini dapat dilihat apabila setiap tahun  keputusan SPM diumumkan, 

Lembaga Peperiksaan Malaysia akan turut mengeluarkan laporan mengenai 

kelemahan calon termasuk kelemahan dalam mata pelajaran Bahasa Melayu.  

 

Masalah pembelajaran Bahasa Melayu masih ketara hingga kini. Ini dapat 

dibuktikan apabila  kita melihat kegagalan dan kelemahan sejumlah besar murid 

dalam mata pelajaran  Bahasa Melayu. Pada peringkat sekolah menengah khususnya, 

masih terdapat pelajar yang gagal dalam mata pelajaran Bahasa Melayu bagi 

Peperiksaan Sijil Pelajaran Malaysia (SPM). Malahan, ada antara pelajar ini yang 

lulus dengan cemerlang dan baik dalam pelajaran lain seperti Bahasa Inggeris, 

Matematik, Sains, dan Geografi tetapi gagal atau sekadar lulus mata pelajaran Bahasa 

Melaysia (Khadijah Abdul Hamid, 1997). Ini kerana markah untuk mata pelajaran 

Bahasa Melayu banyak disumbangkan oleh karangan. Suhaimi Mohd. Salleh (2011), 

dalam satu artikel menjelaskan bahawa kegagalan calon Penilaian Menengah Rendah 

dan Sijil Pelajaran Malaysia untuk mendapat markah yang tinggi bagi mata pelajaran 

Bahasa Melayu banyak disumbang oleh kertas penulisan. 

  

Terdapat beberapa aspek kelemahan dalam penulisan Bahasa Melayu, 

antaranya aspek ketidakseragaman ayat, kegagalan menyatakan idea yang tepat 

